
Annotatsiya 

Ushbu maqolada yoshlar uchinchi renessans poydevori ekanligi haqida so‘z boradi. Mavzu 

yuzasidan muayyan ma’lumotlarga tayanib, mavjud ilmiy adabiyotlar asosida muammoni 

tahlil qilgan va yoshlar uchinchi renessans poydevori ekanligi bo’yicha mavjud o‘ziga xos 

jihatlari o‘rganilgan. 

 

Kalit so'zlar: Uchinchi Renessans, yoshlar, inson qadri, Yangi O’zbekiston.  

 

Davlatimiz rahbari boshchiligida amalga oshirilayotgan strategik saʼy-harakatlar kun kelib 

Uchinchi Renessansga poydevor boʻlishini joʻshqin maʼruzadan shuurimga oqib kirayotgan 

motivatsiyaning katta toʻlqinida angladim. Axir, mudroq jamiyatni, odamlarni uygʻotishning 

oʻzi UYGʻONISHning – RENESSANSning debochasi emasmi! Bugungi Oʻzbekiston – kechagi 

Oʻzbekiston emasligi, bugungi yoshlar – kechagi yoshlar emasligini isbotlashga hojat 

qolmaganining oʻziyoq zalvorli natija emasmi! 

Eʼtibor qiling: Prezident biz haqimizda – yoshlar haqida alohida eʼtibor va qatʼiy ishonch bilan 

gapirdi. Taʼlim, dedi, matematika, kimyo, biologiya – fundamental fanlarni zoʻr oʻqitaylik, 

dedi, innovatsiyalarga yoʻl ochaylik, dedi. Yoshlarning maʼrifati, maʼnaviyati bosh 

masalamiz, strategik vazifamiz, ustuvor yoʻnalishimiz, dedi. Deganlarining amaldagi isbotini 

koʻring: soʻnggi toʻrt yilda Oʻzbekistonda 43 ta yangi oliy taʼlim muassasasi tashkil etildi. Bu 

yil esa oliy oʻquv yurtlariga kirish uchun bir yarim millionga yaqin yigit-qizlar hujjat topshirdi. 

Bu degani yoshlarimizning taʼlim olishga motivatsiyasi naq 40 foizga oshdi, degani! Shu 

oʻquv yilidan yana bir yangi tizim joriy etildi: kam taʼminlangan oilalarda ulgʻayayotgan 

qizlarimizning bilim olish imkoniyatini kengaytirish maqsadida OTMda ular uchun davlat 

granti asosida 940 ta qoʻshimcha oʻrin ajratildi. Mana sizga isteʼdodlarning intilishlarini 

roʻyobga chiqarish, ijtimoiy faolligini oshirish, hayotda munosib oʻrin egallashlari uchun 

yaratilgan imkoniyatlar! 

Davlat rahbari tomonidan yosh avlodni shakllantirishning dastlabki pallasida tarbiya 

masalalariga alohida eʼtibor qaratilmoqda. Jumladan, davlatimiz rahbari Shavkat Mirziyoyev 

deyarli barcha islohotlarning bardavomligini yoshlarni qoʻllab-quvvatlash siyosatida 

koʻrayotganining yaqqol tasdigʻi sifatida boshlangʻich, oʻrta va oliy taʼlim islohotidir.Bu 

islohotlarning yutugʻi esa, bu sohadagi korrupsiyaga qarshi kurashini, hamda yoshlarning 

davlat va qonunlarga ishonchini ortirmoqda. 

Oʻqituvchilar oyligini $1000 miqdorigacha oshirish, ularning ijtimoiy mavqeini yuksaltirish 

masalasiga ham toʻxtalib oʻtdi Prezidentimiz. Haqiqatan ham, uzoqni koʻzlagan har qanday 

rejaning asosini sifatli taʼlim tashkil etadi. Koʻhna Xitoy mutafakkiri Konfutsiy: “Agar 

rejangiz bir yillik boʻlsa, sholi eking, oʻn yillik boʻlsa, daraxt eking, yuz yillik boʻlsa – 

bolalaringizga taʼlim bering”, deya bejiz taʼkidlamagan. Kelajakda kutilgan “hosil”ni yigʻish 

uchun Oʻzbekistonimizda hozirdan keng imkoniyatlar yaratilyapti, yoshlarni ilm-u maʼrifatga 

ragʻbatlantirish, ilm egalarini qadrlashga qaratilgan tizim shakllantirilyapti. 

Oʻz navbatida, yoshlar ham shaxsiy rivojlanishi uchun motivatsiya manbaalarini oʻzi topa 

bilishi kerak – u xoh kitob, xoh kinoasar, xoh sport yoki sayohat boʻlsin. Imkoniyat yaratilsa 

oʻqiyman, deydigan emas, har qanday vaziyatda ham bilim olish va rivojlanishga harakat 

qilaman deydigan yigit-qizlarimiz safi kengayishi uchun hammamiz birgalikda harakat 

qilishimiz kerak. 

Biz yashab turgan shu muqaddas zaminda Uygʻonish – Renessans boshlangan paytlar Yevropa 

hali gʻaflat uyqusida boʻlganini koʻpchilik yoshlar bilmasa kerak. Bu tarixiy haqiqatni 

Yevropaning yetuk olimlari tan olganini ham bilmaydiganlar bordir balki. Har qalay, atoqli 

nemis sharqshunosi Adam Mesning “Musulmon Renessansi”, 

akademik Nikolay Konradning “Sharq Renessansi” konsepsiyasi osmondan tushgan emas. 

Agar “Die Renaissance des Islams” kitobini ushbu mavzudagi bosh manbaa deb hisoblaydigan 

boʻlsak, Adam Mesdek buyuk olim fundamental tadqiqotini yaratishda ulugʻ vatandoshimiz 

Beruniyning ilmiy merosiga tayanganidan faxrlanmay boʻladimi?! 

Mashhur Maʼmun akademiyasida kamolga yetgan Ibn Sino, Abu Rayhon Beruniy kabi yuzlab 

allomalar Sharq uygʻonish davrining birinchi bosqichiga, Temuriylar davri tamaddunining 

yorqin vakillari —Alisher Navoiy, Zahiriddin Muhammad Bobur kabi olimlar ikkinchi 

yuksalish bosqichiga hissa qoʻshgani qiyos qilinsa, Uchinchi Renessans vakillari bugungi 

islohotlarning mevalaridan bahra olgan Yangi Oʻzbekiston bolalari orasidan yetishib chiqsa, 

ne ajab! 

Haqiqatan ham, rivojlangan davlatlar tarixiga nazar tashlaydigan boʻlsak, ularda jamiyat 

hayotini oʻzgartirishga qaratilgan islohotlar, avvalo, taʼlim tizimidan, bogʻcha, maktab, tarbiya 

masalasidan boshlanganini koʻramiz. Chunki maktabni, taʼlim-tarbiyani tartibga solmay turib 

shaxsni, jamiyatni oʻzgartirib boʻlmaydi. 

Davlatimiz rahbari taʼkidlaganidek, Oʻzbekistonning ertangi kuniga ishonchni -

mustahkamlash, ajdodlarga munosib boʻlish uchun islohotlarni ilmdan boshlash kerak. Chunki 

ilmsiz hech bir sohada natija boʻlmaydi. 

Keyingi uch yilda bu boradagi muammolarni samarali hal etish, mamlakatimizda kadrlar 

tayyorlash tizimini tubdan takomillashtirish boʻyicha keng koʻlamli ishlar amalga oshirildi. 

Shu maqsadda qator Farmon va qarorlar qabul qilinib, bu boradagi kompleks saʼy-harakatlar 

uchun puxta huquqiy zamin yaratildi. Maktabgacha taʼlim, umumiy taʼlim va oliy taʼlim tizimi 

mazmunan va sifat jihatidan yangilanib bormoqda. 

Oʻzbekistonda ulugʻ allomalarimiz — Mirzo Ulugʻbek va Muhammad Xorazmiy nomidagi 

iqtidorli bolalar maktablari, xalqimizning ardoqli adiblari nomlari bilan atalgan ijod 

maktablari, “Temurbeklar maktabi”, Prezident maktablari, xususiy maktablar singari yangi va 

zamonaviy namunadagi taʼlim dargohlari tashkil etilgani yurtimiz farzandlari uchun taʼlim-

tarbiya olish borasida yangi imkoniyatlar ochib bermoqda. 

Mamlakatimizning kelgusi jadal taraqqiyoti yosh isteʼdod egalarini aniqlash, iqtidorli 

bolalarni saralash va oʻqitish tizimini takomillashtirish, oʻsib kelayotgan avlodning 

intellektual imkoniyatlarini yuzaga chiqarishni taqozo etmoqda. Prezident maktablari bu 

borada muhim qadam boʻlib, har tomonlama yetuk, jamiyatimizga munosib kadrlarni 

tarbiyalashda mustahkam poydevor boʻlib xizmat qiladi. 

Yana bir quvonarli xabar shundaki, ilm yoʻlini tanlagan iqtidorli yoshlarimizni qoʻllab-

quvvatlash maqsadida keyingi yildan boshlab magistratura va doktorantura bosqichlari uchun 

Prezident stipendiyasi kvotasini ikki barobarga oshiramiz. Ishonchim komilki, bunday 

imkoniyat va imtiyozlarga avvalo yangi Renessans poydevorining bunyodkorlari sazovor 

boʻladi,- deb taʼkidlagan davlat rahbarining ishonchi, yangi yil arafasida yoshlar uchun 

yaratilgan bunday imkoniyatlar yangi Oʻzbekistonning Renessans yoʻlidagi yangi va ildam 

qadami boʻldi. 

